
РАНЫ – ПАМЯЦЬ ПРА АФГАН 

 

Кажуць, гісторыя – настаўнік жыцця. I неабходна пераасэнсоўваць мінулае, каб надалей не 

дапускаць таго, што можна было б прадухіліць. Таму любы свядомы чалавек павінен ведаць і 

памятаць пра афганскую вайну, што пачалася ў канцы дваццатага стагоддзя і пакінула шмат 

ран у сэрцах людзей. Аддаваць яе забыццю нельга – гэта частка гісторыі і перш за ўсё памяць 

пра салдат. 

Андрэй Альхімовіч нарадзіўся ў вёсцы Мосар Глыбоцкага раёна. Там пайшоў у школу, 

а праз тры гады пераехаў з бацькамі ў Браслаў. Пасля вучобы ў СШ № 1 паступіў у Друйскае СПТВ. 

Працаваў тры месяцы ў ПМК–44, а ў лістападзе 1986 года быў прызваны ў армію. Пад Барысавам 

у Пячах тры тыдні праходзіў «курс маладога байца» і ўжо тады ведаў, што будзе служыць у 

Афганістане. «У 1986 годзе хлапчукі трызнілі Афганам, усе хацелі туды патрапіць. Я быў 

выключэннем: вайна ёсць вайна», – успамінае ён. У Таджыкістане ў ліку 1500 навабранцаў зноў 

трапіў у вучэбку, прайшоў там школу выжывання, што вельмі дапамагло ў далейшым: быў 

кулямётчыкам, танкістам, умеў страляць з усіх відаў зброі. 

Праз тры месяцы – адпраўка ў Кабул. У першым жа баі з душманамі, у якім удзельнічаў 

Андрэй, загінулі восем чалавек з яго батальёна. Сам ён за час службы не аднойчы быў паранены, 

ад смерці выратавала бронекамізэлька. У студзені 1987 года А. Альхімовіч ахоўваў адзін з найбуйнейшых 

у Афганістане аэрадромаў недалёка ад горада Чаракар. Там садзіліся самалёты з прадуктамі і іншымі 

грузамі. У маі 87-га было заключана перамір’е і пачалі выводзіць войскі, быццам стала 

спакайней. Але якраз у гэты час амерыканцы паставілі саманаводныя кіруемыя ракеты 

«Стынгер», якімі душманы стралялі па савецкіх сама лётах, – збілі шэсць ці сем Андрэй з 

таварышамі адсочваў напрамак, адкуль запускаліся ракеты, і даваў каардынаты, каб туды маглі 

накіраваць мабільныя групы спецназа для зачысткі. 

3-за пачарговага вываду войскаў з Афганістана А. Альхімовічу давялося служыць 2,5 

года, што на паўгода больш за тэрміновую службу салдата. Дадому ён прыехаў 31 студзеня 1989-

га, не забыўшыся пра падарункі бацькам. Вярнуўшыся да мірнага жыцця, скончыў гідрамепіярацыйны 

тэхнікум у Лепелі, атрымаў спецыяльнасць тэхніка-механіка. Затым паўтара года служыў у пагранічных 

вайсках, працаваў у ЖКГ, на ільнозаводзе. Жанаты, мае дачку і сына. Цяпер Андрэй Уладзіміравіч – 

кіраўнік фермерскай гаспадаркі. 

